
Tilvísun ríkissaksóknara: 201802-0092

Allsherjar- og menntamálanefnd Alþingis hefur sent ríkissaksóknara til umsagnar 
frumvarp til laga um almenn hegningarlög (stafrænt kynferðisofbeldi), 37. mál.

Að mati ríkissaksóknara eru efni til að bregðast við þeirri háttsemi sem í opinberri 
umræðu hefur verið vísað til sem stafrænt kynferðisofbeldi, en áður hefndarklám eða 
hrelliklám. Slík brot koma í vaxandi mæli til meðferðar hjá lögreglu og ákæruvaldi. 
Ríkissaksóknari tekur undir það sjónarmið, að dreifing á mynd- eða hljóðefni sem sýnir 
nekt eða efni af kynferðislegum toga sé brot gegn friðhelgi einkalífs og um leið 
kynferðisbrot, með því að það brýtur gegn kynferðislegum sjálfsákvörðunarrétti 
brotaþola. Veruleiki slíkra brota er iðulega sá að myndum eða myndefni er dreift á 
netinu sem gerir það að verkum að afleiðingar brotsins eru í senn alvarlegar og 
langvarandi.

I þeim málum sem sætt hafa ákæru vegna slíkrar háttsemi hefur hún verið heimfærð 
undir 233. gr. b almennra hegningarlaga (stórfelldar ærumeiðingar), 209. gr. sömu laga 
(brot gegn blygðunarsemi) og 3. mgr. 99. gr. bamavemdarlaga, í málum þar sem 
brotaþoli hefur verið undir 18 ára aldri. Ákvæði 233. gr. b almennra hegningarlaga gerir 
áskilnað um tiltekin tengsl milli brotaþola og geranda. Séu slík tengsl ekki fyrir hendi 
milli geranda og þolanda getur háttsemin varðað við 234. gr. laganna um ærumeiðingar. 
Þá er almenna reglan aftur á móti sú að sá sem misgert er við þarf að höfða 
einkarefsimál. Þegar af þeirri ástæðu eru komin upp vandamál við saksókn þessara 
brota og þar má benda á sjónarmið um jafnræði brotaþola í slíkum málum. Þá er það 
staðreynd, svo sem í frumvarpinu greinir, að ekkert ofangreindra ákvæða var samið með 
þessa tilteknu háttsemi í huga.

Með frumvarpinu er lagt til að 210. gr. c. bætist við kynferðisbrotakafla almennra 
hegningarlaga og að lögð verði refsing við stafrænu kynferðisofbeldi. Stafrænt 
kynferðisofbeldi er í frumvarpinu skilgreint sem dreifing mynd- eða hljóðefnis sem 
sýnir nekt eða kynferðislega hegðun einstaklings án samþykkis hans. Að mati 
ríkissaksóknara nær slíkt ákvæði eldci alveg tilgangi sínum taki það ekki jafnframt með 
skýrum hætti til þeirrar háttsemi að taka/útbúa það mynd- og hljóðefni sem um ræðir. 
Þá þarf einnig að liggja ljóst fyrir hvað átt sé við með dreifingu efnisins en 
ríkissaksóknari telur að öll deiling/dreifmg á efninu, til eins eða fleiri, eigi að falla undir 
refsiákvæðið. Einnig telur ríkissaksóknari rétt að refsing fyrir brot gegn 1. mgr. 
ákvæðisins (ásetningsbrot) geti varðað sektum. Ríkissaksóknari telur því ekki rétt að 
samþykkja frumvarpið í óbrevttri mvnd.

